
Коми Республикалӧн Каналан Сӧветса депутатъяс И.А. Богдановлӧн, Н.Т. Братенковлӧн, Е.В. Дьячковалӧн, О.А. Михайловлӧн запрос серти «Коми Республикаын бӧрйысьӧмъяс да референдумъяс йылысь» 2010 во кӧч тӧлысь 27 лунся 88-РЗ №-а Коми Республикаса Оланпаслӧн 88 статьяса 1 юкӧнлӧн мӧд абзацлысь оланподувлы лӧсялӧмсӧ прӧверитӧм йылысь делӧ серти Коми Республикаса Оланподув Ёрдлӧн шуӧм
Сыктывкар 



     
       2020 вося ӧшым тӧлысь 9 лун
Коми Республикаса Оланподув Ёрд, кӧні веськӧдлысьнас вӧлі В.В. Кретов, ёрдысьяснас Д.Н. Басманов, Н.В. Боковикова, А.В. Проскуров,
кӧні участвуйтісны Коми Республикалӧн Каналан Сӧветса депутат О.А. Михайлов, В.В. Воробьев – Коми Республикалӧн Каналан Сӧветса депутат И.А. Богдановӧс петкӧдлысь, Коми Республикалӧн Каналан Сӧветӧс петкӧдлысь Е.В. Глухова – Коми Республикаса Каналан Сӧветлӧн Аппаратысь Инӧда веськӧдланінын оланподув оланпастэчас да канму лӧсьӧдан юкӧнса начальник, Коми Республикаса Юралысьӧс петкӧдлысьяс Е.А. Клименкова – Коми Республикаса Юралысьлӧн Канму-инӧда веськӧдланінын оланподув да социальнӧй оланпастэчас юкӧнса начальник, Т.В. Тимофеева – Коми Республикаса бӧрйысян комиссияӧ вына гӧлӧс инӧда пырысь,
Коми Республикаса Оланподувлӧн 96 статьяса 2 юкӧнӧ, «Коми Республикаса Оланподув Ёрд йылысь» Коми Республикаса Оланпаслӧн 3 статьяса 1 юкӧнлӧн 1 пунктӧ, 78, 79 да 80 статьяясӧ кутчысьӧмӧн,
видлаліс ёрдлӧн восьса заседание дырйи Коми Республикалӧн Каналан Сӧветса депутатъяс И.А. Богдановлӧн, Н.Т. Братенковлӧн, Е.В. Дьячковалӧн, О.А. Михайловлӧн запрос серти «Коми Республикаын бӧрйысьӧмъяс да референдумъяс йылысь» 2010 во кӧч тӧлысь 27 лунся 88‑РЗ №-а Коми Республикаса Оланпаслӧн 88 статьяса 1 юкӧнлӧн мӧд абзацлысь оланподувлы лӧсялӧмсӧ прӧверитӧм йылысь делӧ.
Тайӧ делӧсӧ видлалан помкаӧн лоис Коми Республикалӧн Каналан Сӧветса депутатъяс группалӧн запрос, а видлалан подулӧн – эрдӧдӧм гӧгӧрвотӧмлун сы серти, лӧсялӧны-ӧ Коми Республикаса Оланподувлы вылынджык индӧм Коми Республикаса Оланпаслӧн положениеясыс.
Ёрдысь-докладчик А.В. Проскуровлысь юӧрсӧ, кыкнанладорсаяслысь да найӧс петкӧдлысьяслысь, Коми Республикаса Юралысьӧс петкӧдлысьяслысь висьтасьӧмсӧ кывзӧм бӧрын, сетӧм документъяссӧ да мукӧд материалсӧ туялӧм бӧрын Коми Республикаса Оланподув Ёрд
шуис:
1. «Коми Республикаын бӧрйысьӧмъяс да референдумъяс йылысь» 2010 во кӧч тӧлысь 27 лунся 88-РЗ №-а Коми Республикаса Оланпаслӧн (водзӧ – Коми Республикаса Оланпас) 88 статьяса 1 юкӧнлӧн мӧд абзац серти сэк, кор кандидатъяслӧн лӧсялана мутас группаын (кандидатъяс списоклӧн ставреспубликаса (ставмуниципалитетса) юкӧнын) эз кольны пасйӧм кандидатъясыс либӧ колисны сӧмын пасйӧм кандидатъяс, кодъяс гижӧмӧн юӧртісны бӧрйысян ӧтувлӧн уполномочитӧм коллегиальнӧй пыр уджалысь юрнуӧдысь органӧ сы йылысь, мый найӧ ӧткажитчисны тайӧ прӧст депутатскӧй мандат серти уджалӧмысь, бӧрйысян ӧтувлӧн индӧм орган вермӧ вӧзйыны кандидатъяслӧн кӧть кутшӧм мӧд мутас группаысь (кандидатъяс списоклӧн ставреспубликаса (ставмуниципалитетса) юкӧнысь) пасйӧм кандидатлысь кандидатура.
Коми Республикалӧн Каналан Сӧветса депутатъяс И.А. Богдановлӧн, Н.Т. Братенковлӧн, Е.В. Дьячковалӧн, О.А. Михайловлӧн запросын пуктӧма юалӧм сы йылысь, мый Коми Республикаса Оланпаслӧн вылынджык индӧм положениеясыс оз лӧсявны Коми Республикаса Оланподувлы, сылӧн 2, 17, 33 статьяяслы, сы вӧсна мый налӧн видзӧдлас серти инӧд боксянь татшӧм ладмӧдӧмыс сетӧ позянлун бӧрйысян ӧтувлӧн уполномочитӧм коллегиальнӧй пыр уджалысь юрнуӧдысь органлы кежны кандидатъяслӧн мутас группаяс костын (кандидатъяс списоклӧн ставреспубликаса (ставмуниципалитетса) юкӧнын) депутатскӧй мандатъяс юклан правилӧясысь, кутшӧмъясӧс урчитӧма бӧрйысьысьяслӧн кӧсйӧмӧн.
«Коми Республикаса Оланподув Ёрд йылысь» Коми Республикаса Оланпаслӧн 3 статьяса медводдза юкӧнлӧн 1 пунктса «а» пунктув, 68 статьяса мӧд да коймӧд юкӧнъяс подув вылын Коми Республикаса Оланподув Ёрд видлалӧ делӧяс сы йылысь, лӧсялӧны-ӧ Коми Республикаса оланпасъяс Коми Республикаса Оланподувлы; примитӧ помшуӧмъяс сӧмын шыӧдчӧмын индӧм видлалантор серти да актлӧн сӧмын сійӧ юкӧн серти, кутшӧмӧс шыӧдчӧмын лыддьӧны оланподувлы лӧсявтӧмӧн. Та дырйи Коми Республикаса Оланподув Ёрд примитӧ делӧ серти помшуӧмъяссӧ видлалан актлысь кыдзи веськыд вежӧртассӧ, сідзи и официальнӧй да мукӧд актӧн сійӧс гӧгӧрвоӧдан либӧ инӧдӧн вӧдитчан практикаын артмӧм вежӧртассӧ донъялӧмӧн, а сідзжӧ инӧда актъяслӧн системаын сылӧн ин вылӧ мыджсьӧмӧн.
Тайӧ жӧ Коми Республикаса Оланпаслӧн 3 статьяса мӧд да коймӧд юкӧнъяс серти Коми Республикаса Оланподув Ёрд решайтӧ сӧмын инӧд серти юалӧмъяс, оланподув судопроизводство дырйи сійӧ кутчысьӧ збыль лоӧмторъяс урчитӧмысь да туялӧмысь став случайын, кор тайӧ пырӧ мукӧд ёрдлӧн либӧ мукӧд органлӧн компетенцияӧ.
Татшӧм ногӧн, тайӧ делӧ серти видлаланторйӧн лоӧны «Коми Республикаын бӧрйысьӧмъяс да референдумъяс йылысь» 2010 во кӧч тӧлысь 27 лунся 88-РЗ №-а Коми Республикаса Оланпаслӧн 88 статьяса 1 юкӧнлӧн мӧд абзацса положениеяс сійӧ юкӧнын, кӧні найӧ сетӧны бӧрйысян ӧтувлӧн пыр уджалысь юрнуӧдысь органлы инӧд вӧзйыны кандидатъяслӧн кӧть кутшӧм мӧд мутас группаысь (кандидатъяс списоклӧн ставреспубликаса (ставмуниципалитетса) юкӧнысь) пасйӧм кандидатлысь кандидатура сэк, кор кандидатъяслӧн лӧсялана мутас группаын (кандидатъяс списоклӧн ставреспубликаса (ставмуниципалитетса) юкӧнын) эз кольны пасйӧм кандидатъясыс либӧ колисны сӧмын пасйӧм кандидатъяс, кодъяс гижӧмӧн юӧртісны бӧрйысян ӧтувлӧн уполномочитӧм коллегиальнӧй пыр уджалысь юрнуӧдысь органӧ сы йылысь, мый найӧ ӧткажитчисны тайӧ прӧст депутатскӧй мандат серти уджалӧмысь, а стӧчджыка кӧ, прӧверка сы серти, лӧсялӧ-ӧ вензян нормаыс Коми Республикаса Оланподувлӧн 2, 17, 33 статьяяслы.
2. Россия Федерацияса Оланподувлӧн 72 статьяса 1 юкӧнлӧн «н» пункт, Коми Республикаса Оланподувлӧн 64 статьяса 1 юкӧнлӧн «н» пункт серти канму власьт да меставывса асвеськӧдлан органъяслысь система котыртан ӧтувъя принципъяс лӧсьӧдӧмыс пырӧ Россия Федерациялӧн да Коми Республикалӧн ӧтувъя веськӧдлӧмӧ.
Россия Федерациялӧн да Россия Федерацияса субъектъяслӧн ӧтувъя веськӧдлӧмӧ пырысь предметъяс серти йӧзӧдсьӧны федеральнӧй оланпасъяс да Россия Федерацияса субъектъяслӧн на серти примитӧм оланпасъяс да мукӧд нормативнӧй инӧда акт (Россия Федерацияса Оланподувлӧн 76 статьяса 2 юкӧн, Коми Республикаса Оланподувлӧн 64 статьяса 2 юкӧн).
Россия Федерацияса Оланподувлӧн 3, 19, 32 статьяяс да Коми Республикаса Оланподувлӧн налы лӧсялана положениеяс (2, 17, 33 статьяяс) серти Россия Федерацияын суверенитет кутысьӧн да власьтлӧн дзик ӧти источникӧн лоӧ сылӧн уна сикас войтыр, коді збыльмӧдӧ ассьыс власьтсӧ веськыда, а сідзжӧ канму власьт органъяс да меставывса асвеськӧдлан органъяс пыр да кодлысь медвылысса власьтсӧ веськыда петкӧдлӧны референдум да ас вӧляысь бӧрйысьӧмъяс; ӧтувъялун принцип подув вылын Россия Федерацияса граждана вермӧны участвуйтны канму делӧяс нуӧдӧмын кыдзи веськыда, сідзи и асланыс петкӧдлысьяс пыр, бӧрйыны да лоны бӧрйӧмаӧн канму власьт органъясӧ да меставывса асвеськӧдлан органъясӧ, а сідзжӧ участвуйтны референдумын.
Кыдзи эз ӧтчыдысь индыв Россия Федерацияса Оланподув Ёрд, Россия Федерацияса гражданалысь бӧрйысян инӧдъяссӧ збыльмӧдігӧн ыджыд ин босьтӧны кансяма ютыръяс, кодъясӧс, ӧти-кӧ, пыртӧма власьт йитӧдъяс процессӧ, а мӧд-кӧ, найӧ лоӧны гражданскӧй котыр тэчасын ас вӧляа ӧтувъясӧн да бӧрйӧм демократиялӧн быть колана институт пыдди, мый могмӧдӧ гражданалысь политическӧй олӧмын участвуйтӧмсӧ, гражданскӧй котырлысь да канмулысь политикаын ӧтув уджалӧмсӧ, политическӧй системалысь ӧтторъялунсӧ да зумыдлунсӧ.
Вына бӧрйысян оланпастэчас, мый подуласьӧ Россия Федерацияса Оланподувлӧн положениеяс вылӧ, медводз сылӧн 3, 13, 30 да 32 статьяяс вылӧ, Россия Федерацияса канму власьт органъясӧ да Россия Федерацияса субъектъяслӧн канму власьт органъясӧ бӧрйысьӧмъяс серти шуӧ кансяма ютыръяссӧ ӧтйӧза ӧтувлӧн дзик ӧти сикасӧн, кутшӧмлы сетӧма бӧрйысян ӧтув статус да кутшӧмъяс участвуйтӧны бӧрйысьӧмъясын оланпас пыртысьӧн урчитӧм бӧрйысян система сикас вылӧ видзӧдтӧг (2008 во рака тӧлысь 11 лунся 4-П №-а, 2009 во вӧльгым тӧлысь 9 лунся 16-П №-а, 2013 во ӧшым тӧлысь 19 лунся 28-П №-а Шуӧмъяс, 2013 во рака тӧлысь 6 лунся 324-О №-а, 2016 во лӧддза-номъя тӧлысь 6 лунся 1233-О №-а Кывкӧртӧдъяс да мукӧд).
Россия Федерацияса гражданаӧн Россия Федерация мутасын нуӧдӧм бӧрйысьӧмъясын да референдумъясын участвуйтӧм вылӧ оланподув инӧд збыльмӧдан медшӧр гарантияяссӧ урчитӧма «Россия Федерацияса гражданалӧн бӧрйысян инӧдъяслӧн да референдумын участвуйтӧм вылӧ инӧдлӧн медшӧр гарантияяс йылысь» 2002 во лӧддза-номъя тӧлысь 12 лунся 67-ФЗ №-а Федеральнӧй оланпасӧн (водзӧ – Федеральнӧй оланпас), мый уджалӧ веськыда да кутшӧмӧн колӧ вӧдитчыны Россия Федерацияса став мутасын.
Та дырйи Россия Федерацияса гражданалӧн бӧрйысян инӧдъяслысь да референдумын участвуйтӧм вылӧ инӧдлысь гарантияяссӧ, кутшӧмъяс содтӧдны тайӧ Федеральнӧй оланпасӧн урчитӧм гарантияяссӧ, вермӧны урчитны федеральнӧй оланподув оланпасъясӧн, мукӧд федеральнӧй оланпасӧн, Россия Федерацияса субъектъяслӧн оланпасъясӧн (Федеральнӧй оланпаслӧн 1 статьяса 3 пункт).
«Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» 1999 во йирым тӧлысь 6 лунся 184-ФЗ №-а Федеральнӧй оланпаслӧн 12 статьяса 6 пункт серти сэк, кор депутатлысь уджмогъяссӧ дугӧдӧма кадысь водз, артмӧм прӧст депутатскӧй мандат серти уджалӧмсӧ збыльмӧдӧны «Россия Федерацияса гражданалӧн бӧрйысян инӧдъяслӧн да референдумын участвуйтӧм вылӧ инӧдлӧн медшӧр гарантияяс йылысь» Федеральнӧй оланпасӧн да Россия Федерацияса субъектлӧн оланпасӧн урчитӧм пӧрадокын.
Сэк жӧ «Россия Федерацияса гражданалӧн бӧрйысян инӧдъяслӧн да референдумын участвуйтӧм вылӧ инӧдлӧн медшӧр гарантияяс йылысь» 2002 во лӧддза-номъя тӧлысь 12 лунся 67-ФЗ №-а Федеральнӧй оланпаслӧн 71 статьяса 15 пункт серти оланпасӧн вермӧны урчитны, мый сэк, кор кандидатъяс списокын бӧрйӧм депутатлысь уджмогъяссӧ дугӧдӧма кадысь водз, кансяма ютырлӧн коллегиальнӧй пыр уджалысь юрнуӧдысь орган, кутшӧмлӧн кандидатъяс списокын тайӧ депутатсӧ вӧлі бӧрйӧма, либӧ (бӧрйысьӧмлӧн тшупӧд серти) сылӧн дінму юкӧдлӧн либӧ мукӧд тэчас юкӧдувлӧн коллегиальнӧй пыр уджалысь юрнуӧдысь орган (тайӧс кӧ урчитӧма кансяма ютырлӧн подувпуктасӧн), кутшӧмлӧн кандидатъяс списокын тайӧ депутатсӧ вӧлі бӧрйӧма, вермӧны вӧзйыны прӧст депутатскӧй мандат серти уджалӧм вылӧ кандидатъяслӧн тайӧ жӧ списокысь пасйӧм кандидатлысь кандидатура. Сэк, кор оланпас подув вылын кандидатъяслысь списоксӧ юкӧма кандидатъяслӧн дінму группаяс вылӧ, кандидатурасӧ вермӧны вӧзйыны сӧмын кандидатъяс лыдысь, кодъясӧс пыртӧма кандидатъяслӧн сійӧ дінму группаӧ (кандидатъяслӧн список юкӧнӧ, мый оз пыр кандидатъяслӧн кутшӧм-либӧ дінму группаӧ), кытчӧ вӧлі пыртӧма депутатӧс, кодлысь уджмогъяссӧ дугӧдӧма кадысь водз. Сэк, кор кандидатъяслӧн лӧсялана дінму группаын (кандидатъяслӧн список юкӧнын, мый оз пыр кандидатъяслӧн кутшӧм-либӧ дінму группаӧ) эз кольны пасйӧм кандидатъясыс либӧ колисны сӧмын пасйӧм кандидатъяс, кодъяс гижӧмӧн юӧртісны кансяма ютырлӧн коллегиальнӧй пыр уджалысь юрнуӧдысь органӧ, сылӧн дінму юкӧнӧ либӧ мукӧд тэчас юкӧдулӧ лӧсялӧмӧн сы йылысь, мый найӧ ӧткажитчисны тайӧ прӧст депутатскӧй мандат серти уджалӧмысь, кансяма ютырлӧн индӧм орган, сылӧн дінму юкӧн либӧ мукӧд тэчас юкӧдув вермӧны вӧзйыны кандидатъяслӧн мукӧд дінму группаысь (кандидатъяслӧн список юкӧнысь, мый оз пыр кандидатъяслӧн кутшӧм-либӧ дінму группаӧ) мӧд пасйӧм кандидатлысь кандидатура.
Асланыс нормативнӧй инӧда сюрӧс серти татшӧм жӧ положениеяс урчитӧма «Коми Республикаын бӧрйысьӧмъяс да референдумъяс йылысь» 2010 во кӧч тӧлысь 27 лунся 88-РЗ №-а Коми Республикаса Оланпасӧн. Сідз, индӧм Коми Республикаса Оланпаслӧн 88 статьяса 1 юкӧнлӧн медводдза абзац серти сэк, кор кадысь водз дугӧдӧма Коми Республикалӧн Каналан Сӧветса депутатлысь, муниципальнӧй юкӧнлӧн бӧрйӧм органса депутатлысь уджмогъяссӧ, кодӧс бӧрйӧма кандидатъяс списокын, бӧрйысян ӧтувлӧн уполномочитӧм коллегиальнӧй пыр уджалысь юрнуӧдысь орган, кутшӧмлӧн кандидатъяс списокын тайӧ депутатсӧ вӧлі бӧрйӧма, вермӧ вӧзйыны лӧсялана бӧрйысян комиссиялы (Коми Республикаса бӧрйысян комиссиялы либӧ муниципальнӧй юкӧнса бӧрйысян комиссиялы) прӧст депутатскӧй мандат серти уджалӧм вылӧ кандидатъяслӧн тайӧ жӧ списокысь мӧд пасйӧм кандидатлысь кандидатура. Та дырйи индӧм кандидатурасӧ вӧзйӧны пасйӧм кандидатъяс лыдысь, кодъясӧс пыртӧма кандидатъяслӧн сійӧ жӧ мутас группаӧ (кандидатъяс списоклӧн ставреспубликаса (ставмуниципалитетса) юкӧнӧ), кытчӧ вӧлі пыртӧма депутатӧс, кодлысь уджмогъяссӧ дугӧдӧма кадысь водз.
Тайӧ Коми Республикаса Оланпаслӧн 88 статьяса 1 юкӧнлӧн мӧд абзацӧн урчитӧма, мый сэк, кор кандидатъяслӧн лӧсялана мутас группаын (кандидатъяс списоклӧн ставреспубликаса (ставмуниципалитетса) юкӧнын) эз кольны пасйӧм кандидатъясыс либӧ колисны сӧмын пасйӧм кандидатъяс, кодъяс гижӧмӧн юӧртісны бӧрйысян ӧтувлӧн уполномочитӧм коллегиальнӧй пыр уджалысь юрнуӧдысь органӧ сы йылысь, мый найӧ ӧткажитчисны тайӧ прӧст депутатскӧй мандат серти уджалӧмысь, бӧрйысян ӧтувлӧн индӧм орган вермӧ вӧзйыны кандидатъяслӧн кӧть кутшӧм мӧд мутас группаысь (кандидатъяс списоклӧн ставреспубликаса (ставмуниципалитетса) юкӧнысь) пасйӧм кандидатлысь кандидатура.
3. Прӧст депутатскӧй мандат юклан да сы серти уджалан вылынджык вайӧдӧм пӧрадок йылысь юалӧмыс эз ӧтчыдысь лолы видлаланторйӧн Россия Федерацияса Оланподув Ёрдлӧн, коді аслас помшуӧмъясын пасйыліс, мый депутатъяслысь уджмогъяссӧ кадысь водз дугӧдӧмкӧд йитӧдын артмӧм прӧст мандатъяс юклігӧн колӧ кутны тӧд вылын пасйӧм кандидатъяслысь кандидатъяслӧн списокын ӧта-мӧд бӧрся мунӧмсӧ.
Такӧд ӧттшӧтш, кыдзи индыліс Россия Федерацияса Оланподув Ёрд, тӧд вылын колӧ кутны и лоӧмторъяссӧ, кутшӧмъяс артмисны бӧрйысьӧмъяс бӧрын кадколастӧ, кутшӧмъяс вермисны тӧдчыны кансяма ютырӧн сыӧн вӧзйӧм кандидатъяс списокын торъя мортӧс депутатӧ кандидат пыдди вӧзйӧм йылысь помшуӧм примитӧм вылӧ. Стӧчджыка кӧ торъя случайясын сэк, кор эмӧсь объективнӧй лоӧмторъяс, да кансяма ютырлӧн, гражданалӧн, кодъясӧс пасйӧма кансяма ютырӧн вӧзйӧм кандидатъяслӧн списокын, да бӧрйысьысьяслӧн инӧдъяс да оланпас серти интересъяс костын баланссӧ могмӧдны коланлун вылӧ мыджсьӧмӧн позьӧ кежны ӧтувъя правилӧысь, мый тшӧктӧ пыртны пасйӧм кандидатъясӧс кандидатъяслӧн списокӧ ӧчередьӧ кутчысьӧмӧн.
Но прӧст депутатскӧй мандат сетӧм вылӧ кандидатура серти помшуӧм примитігӧн бӧрйысян ӧтувлӧн коллегиальнӧй юрнуӧдысь орган оз вермы уджавны нинӧм вылӧ подуласьтӧг да вермӧ кежны пасйӧм кандидатъясӧс кандидатъяслӧн списокӧ пыртан ӧчередьысь сӧмын ютырлӧн подувпуктас серти да сӧмын объективнӧй лоӧмторъяскӧд йитӧдын, мый позьӧ прӧверитны ёрд пӧрадокын (2013 во ӧшым тӧлысь 19 лунся 28-П №-а, 2014 во ӧшым тӧлысь 16 лунся 33-П №-а Шуӧмъяс, 2013 во рака тӧлысь 6 лунся 324-О №-а, 2016 во лӧддза-номъя тӧлысь 6 лунся 1233-О №-а Кывкӧртӧдъяс да мукӧд).
Россия Федерацияса Оланподув Ёрдлысь сетӧм инӧд позициясӧ сӧвмӧдӧм вылӧ Коми Республикаса Оланпаслӧн 88 статьяса 1 юкӧнлӧн нёльӧд абзацӧн урчитӧма, мый бӧрйысян ӧтувлӧн уполномочитӧм коллегиальнӧй пыр уджалысь юрнуӧдысь органлӧн эм позянлун кежны прӧст депутатскӧй мандат серти уджалӧм вылӧ кандидатура вӧзъян ӧчередь йылысь ӧтувъя правилӧысь стӧч лоӧмторъяссӧ быть индӧмӧн, кутшӧмъяс лоисны тайӧ помшуӧм примитігӧн урчитӧм ӧчередьысь кежӧм вылӧ подулӧн.
Тайӧ нормаясӧн, кутшӧмъяс лоӧны прӧст депутатскӧй мандат серти уджалӧм вылӧ кандидатура вӧзъян ӧчередь йылысь ӧтувъя правилӧысь кежӧмъясӧн, колӧ вӧдитчыны Коми Республикаса Оланпаслӧн 88 статьяса 1 юкӧнлӧн мукӧд положениекӧд системнӧй йитӧдын.
Татшӧм ногӧн, Коми Республикаса Оланпаслӧн видлалан положениеясыс тырвыйӧ лӧсялӧны «Россия Федерацияса гражданалӧн бӧрйысян инӧдъяслӧн да референдумын участвуйтӧм вылӧ инӧдлӧн медшӧр гарантияяс йылысь» 2002 во лӧддза-номъя тӧлысь 12 лунся 67-ФЗ №-а Федеральнӧй оланпаслӧн нормаяслы (71 статьяса 15 пункт), кутшӧмъясӧн урчитӧма кандидатъяслӧн ӧтувъя список пытшкын мандатъяс юклан ӧтувъя правилӧ, а сідзжӧ мунӧм депутатлӧн мутас серти прӧст мандат юклан правилӧ сэтшӧм случайяс вылӧ, кор прӧстмӧм мандатыс вӧлі торъя мутас группаса депутатлӧн.
Бӧрйысян оланпастэчаслысь вылынджык вайӧдӧм корӧмъяссӧ, Россия Федерацияса Оланподув Ёрдлысь инӧда видзӧдлассӧ тӧд вылӧ босьтӧмӧн Коми Республикаса Оланпаслысь вензяна положениеяссӧ, кутшӧмъяс сетӧны бӧрйысян ӧтувлӧн пыр уджалысь юрнуӧдысь органлы инӧд вӧзйыны кандидатъяслӧн кӧть кутшӧм мӧд мутас группаысь (кандидатъяс списоклӧн ставреспубликаса (ставмуниципалитетса) юкӧнысь) пасйӧм кандидатлысь кандидатура сэк, кор кандидатъяслӧн лӧсялана мутас группаын (кандидатъяс списоклӧн ставреспубликаса (ставмуниципалитетса) юкӧнын) эз кольны пасйӧм кандидатъясыс либӧ колисны сӧмын пасйӧм кандидатъяс, кодъяс гижӧмӧн юӧртісны бӧрйысян ӧтувлӧн уполномочитӧм коллегиальнӧй пыр уджалысь юрнуӧдысь органӧ сы йылысь, мый найӧ ӧткажитчисны тайӧ прӧст депутатскӧй мандат серти уджалӧмысь, оз вермыны донъявны кыдзи Коми Республикаса Оланподувлӧн 2, 17, 33 статьяясса предписаниеяслы лӧсявтӧмӧн да найӧ оз торкны гражданалысь оланподув инӧдъяссӧ.
Сы могысь, медым донъявны вылынджык индӧм условиеяс дырйи прӧст депутатскӧй мандат сетӧм йылысь помшуӧмлысь инӧдлы лӧсялӧмсӧ да сійӧс подулалӧмсӧ, колӧ быд торъя случайын индыны да туявны делӧлысь збыльвывса лоӧмторъяссӧ, мый пырӧ ӧтувъя юрисдикцияа ёрдъяслӧн уджмогъясӧ, да оз пыр Коми Республикаса Оланподув Ёрдлӧн компетенцияӧ, кыдзи сійӧс индӧма Коми Республикаса Оланподувлӧн 96 статьяын да «Коми Республикаса Оланподув Ёрд йылысь» Коми Республикаса Оланпаслӧн 3 статьяын.
Гижӧм вылӧ подуласьӧмӧн, Коми Республикаса Оланподувлӧн 96 статьяса 2 юкӧнӧ, «Коми Республикаса Оланподув Ёрд йылысь» Коми Республикаса Оланпаслӧн 66 статьяса 1 юкӧнӧ, 68, 69, 80, да 81 статьяясӧ кутчысьӧмӧн, Коми Республикаса Оланподув Ёрд
ш у и с:
1. Лыддьыны «Коми Республикаын бӧрйысьӧмъяс да референдумъяс йылысь» 2010 во кӧч тӧлысь 27 лунся 88-РЗ №-а Коми Республикаса Оланпаслысь 88 статьяса 1 юкӧнын мӧд абзацса положениеяссӧ сійӧ юкӧнын, кӧні найӧ сетӧны бӧрйысян ӧтувлӧн пыр уджалысь юрнуӧдысь органлы инӧд вӧзйыны кандидатъяслӧн кӧть кутшӧм мӧд мутас группаысь (кандидатъяс списоклӧн ставреспубликаса (ставмуниципалитетса) юкӧнысь) пасйӧм кандидатлысь кандидатура сэк, кор кандидатъяслӧн лӧсялана мутас группаын (кандидатъяс списоклӧн ставреспубликаса (ставмуниципалитетса) юкӧнын) эз кольны пасйӧм кандидатъясыс либӧ колисны сӧмын пасйӧм кандидатъяс, кодъяс гижӧмӧн юӧртісны бӧрйысян ӧтувлӧн уполномочитӧм коллегиальнӧй пыр уджалысь юрнуӧдысь органӧ сы йылысь, мый найӧ ӧткажитчисны тайӧ прӧст депутатскӧй мандат серти уджалӧмысь, Коми Республикаса Оланподувлы лӧсяланаӧн.
2. «Коми Республикаса Оланподув Ёрд йылысь» Коми Республикаса Оланпаслӧн 73 статья серти тайӧ Шуӧмыс лоӧ бӧръяӧн, сійӧс оз позь обжалуйтны, дзик пыр вынсялӧ сійӧс йӧзӧдӧм бӧрын, уджалӧ веськыда да сійӧс оз эскӧдны мукӧд органӧн да чина йӧзӧн.
3. «Коми Республикаса Оланподув Ёрд йылысь» Коми Республикаса Оланпаслӧн 72 статья серти тайӧ Шуӧмсӧ дзик пыр колӧ публикуйтны «Коми Республикаса канму власьт органъяслӧн индӧд-тшӧктӧмъяс» журналын да йӧзӧдны «Ӧтуввез» юӧртан да коммуникация везйын Коми Республикалӧн официальнӧй сайтын «Коми Республикаса канму власьт органъясӧн примитӧм инӧда актъяс, мукӧд официальнӧй юӧр лыддьӧг» сетевӧй изданиеын (http://law.rkomі.ru).
Коми Республикаса Оланподув Ёрд
